
					此页尚未校对




　〈按本中牟人精遁法吳王撫軍本請登臺觀兵見大水淼茫一軍無跡王駭問本曰此水遁也及帥師北向本〉

　〈常持三十斤銕棒臨陣北軍披靡無敢前屢取勝景隆忌本不上功本約日出戰請繼兵景隆曰種得瓜熱容〉

　〈別人採去耶不救本懇䟽請治景隆罪且曰喪師失律亦云屢矣耿炳文裘宇喪士二十萬于燕地不忍加刑〉

　〈輝祖征燕亦復虧喪士馬仍命敎塲操練李景隆喪失無數臣下若此曷望收功乎乞假臣爲大摠兵用能官〉

　〈一員募義勇先鋒參謀等官悉臣自保舉用特命親王監軍疾馳直搗則可免生民于塗炭不能用本孤軍㒔〉

　〈出無繼被擒繫北平獄後北兵濟南失利守國者恐北平摇動索本殺之　文呈大怒曰本有才畧不得究用〉

　〈方欲用之奈何殺本命收葬之○周拱元沅州人熟諳兵書善占候信孚唇沅蠻嘗從征引步兵防餉有功不〉

　〈知所終〉

參賛大將軍軍務高巍使燕巍願使燕披忠膽陳禮義曉

禍福許之至燕稱國朝處士臣巍上書　燕國大王不報

　〈按巍遼州人事母蕭至孝洪武十五年應貢入太學十七年旌孝尋授前軍督府斷事十八年上䟽墾荒田抑〉

　〈末技愼選舉恤名器數事　太祖嘉納之後坐斷事不稱旨謫貴州關索嶺許侄代役　上卽位初知州王欽〉

　〈應詔辟巍上書內一欵云今日藩封過侈親王多驕違不法違犯朝制不削則朝廷紀綱不立削之又恐傷親〉

　〈親之誼事屬難處誼曰欲天下治安莫要于衆建諸侯而少其力力少則易使以義國小則無邪心眞裁制諸〉

　〈侯之良策也臣愚以爲置晁錯削奪之策行主父　　推恩之令則藩王之權不削自弱其賢如河閒下詔褒賞〉

　〈驕逸不法如淮南濟北者初赦而終勸懲合親王吿太廟明治其罪而廢處之焉有不聽服者哉惟　皇上〉

　〈覽察焉　上奇之不能用命參景隆軍已使燕景隆兵敗自投南歸後京城破繫死驛舍○時有高不危者仕〉

　〈建文死義弟宣戍海南子繼兄充軍頂兒監侯聽夾家屬男婦十三名或曰不危卽高巍字非是〉

以錢芹爲行軍署斷事茅大芳爲副都御史葉砥爲翰林

院編修

--

　〈按錢芹字繼忠吳人少好奇節洪武初辟督府椽從中山王出沙漠解職開居者二十年郡守姚公善虛懷請〉

　〈見芹授一冊竟不交言而退冊中言勤土事善薦爲户部司務尋從大將軍咨議軍事多所斷畫入奏道病卒〉

　〈猶條兵事上執政葬吳縣之黃山○大芳大興人博學能詩文或贈之詩曰陸機此日能爲賦賈誼何時復注〉

　〈書洪武中以儒士應辟典敎淮南召對悅之擢秦府長史勉以董子輔相之業賜賚甚寵大芳感激額其堂曰〉

　〈希董方孝孺　稱大芳志意偉然不亢不謟深有得于正誼明道之旨在都院嘗遺詩淮南守將悔殷幽燕消〉

　〈息近如何聞道將軍志不磨縱有火龍翻地軸莫敎鐵騎過天河關中事業蕭丞相塞上功名馬伏波若我不〉

　〈才無補報西風一度一悲歌四月八日死之子三並論死二孫死獄中○葉砥上虞人有學行洪武二年進士〉

　〈除定襄縣丞坐累謫凉州杜門力學諸士爭從砥游元年求賢砥以史才召修國史改廣西按察僉事永樂初〉

　〈坐嘗靖難事多微詞被逮藉其家惟書欵篋䆁之仍命總裁永樂大典〉

罷齊泰黃子澄仍留京師〈以　文皇再上書請誅兩人始罷兵也〉

　〈朱鷺曰罷齊黃足弭靖難耶何愛二人而不以謝天下二人何愛一身而不以存社稷甘心焉可也如漢景帝〉

　〈斬錯東市亦可也名逐而實留之謂國體何度　文皇有心特借二人以發難逐亦來不逐亦來又矣朕罷二〉

　〈人以示朝廷怯乎此兩人實釀亂非能賢也陽逐陰留旋還幾見如此而國不亡者〉

庚辰建文二年〈舊爲洪武三十三年〉

正月丙寅朔天下官員來朝免賀○靖難兵攻蔚州守將

王忠李遠以城降遂逼大同

二月試天下貢士禮部尙書陳迪右侍郎黃觀等知貢舉

翰林學士董倫太常少卿高遜志充考試官右拾遺宋逢

吉史官吳勤葉惠仲趙友士徐旭張秉𢑱同考試官御史

王度兪吉士監試

